
Филип Т. Рикер 

Заменик помошник државен секретар за европски и евроазиски прашања 

 

Интервју со Алфа ТВ 

Амбасада на САД во Скопје, Македонија 

 

23 август 2012 

 

 

Алфа ТВ:  Амбасадоре Рикер, најпрво би сакал да ви заблагодарам за оваа можност да ни 

дадете интервју. 

 

Вашата посета во Македонија доаѓа во период на, да ги наречам, напнати односи во 

владејачката коалиција. Мислам дека некои на вас гледаат како мост помеѓу нивните 

акции со кои ризикуваат да се поделат, и помагање при нивната комуникација која, ако 

судиме според изјавите од двете страни, е повеќе од само техничка комуникација помеѓу 

двајцата лидери. 

 

Заменик помошник државен секретар Рикер:  Пред се Владимир, сакам да се 

заблагодарам за можноста да разговараме.  За мене, секогаш е задоволство да се вратам во 

Македонија, да се видам со пријателите, да имам можност да разговарам со политичките 

лидери, да се сретнам со амбасадорот Волерс и со тимот во Амбасадата, да разговараме за 

регионот и да добијам најнови информации за случувањата во Македонија. 

 

Многу сум му благодарен на претседателот Иванов што ме покани сега да дојдам во 

Македонија. Имав можност да учествувам на отворањето на конференцијата на неговиот 

Форум за млади лидери, на школата за лидерство што се наоѓа во Охрид. Ми беше 

задоволство да се сретнам со новата група на млади лидери, како и со оние кои претходно 

ја посетуваа Школата, а кои ги знам од порано, кога бев амбасадор овде.  Навистина, ова е 

добар период одблиску да видам што се случува во Македонија како дел на моите 

регионални обврски и на мојата посета на регионот. 

 

Не мислам дека македонските политичари имаат потреба од мене или од некој друг, за да 

комуницраат. Се чини дека во Македонија има многу возвратна комуникација. Во 

регионов се фокусирам на реформскиот процес, евроатлантската интеграција, кои се 

приоритетни. 

 

Како што му кажав на премиерот, на министерот за надворешни работи и на другите 

соговорници со кои се сретнав, задоволен сум од пристапниот дијалог на високо ниво со 

ЕУ. Како што знаете, ние го поддржуваме членството на Македонија во ЕУ и на сите 

други земји од регионот. Мислам дека тоа е насоката кон која треба да се движиме. 

Очигледно, тоа е решението кое другите земји од регинот го имаат прифатено во 

изминатиот половина век– да ги стават настрана нивните проблеми, да најдат начин за 

помирување и да одат напред кон поголем просперитет. 

Тоа е предизвик и бара многу работа, но мислам дека тоа е насоката кон која треба да се 

движат работите.  

 

Алфа ТВ:  На Македонија, како и на секоја држава, и треба функционална влада. 

Премиерот сега дури зборува и за можноста од предвремени избори. Вие се сретнавте со 

него. Се сретнавте и со Али Ахмети. Дали почувствувавте дека нивниот политички брак, 

така да го наречам, оди кон крај? 

 

Заменик помошник државен секретар Рикер: Не зборувавме за избори, ниту на 

средбата со премиерот, ниту на состанокот со г-динот Ахмети. Зборувавме за изборите во 

САД. Како што знаете, ни претстојат претседателски избори во ноември. Ние тоа го 

правиме редовно на секои 4 години, имаме утврден распоред. Како што им кажав и како 

што претседателот Обама тоа многу јасно го кажува, нашите избори ќе бидат фокусирани 

на економијата. Економија, економија, економија. Ова, исто така е во фокусот на 

дискусиите кога претседателот Обама разговара со светските лидери, дали тоа е 

канцеларката Меркел, или другите негови колеги во светот.  Фокусот е на важноста од 

преземање на активни и решителни чекори во економијата, што се соочува со тешкотии.  

Ние веруваме дека работејќи заедно и координирајќи се, ќе можеме да го вратиме 

економскиот развој и да се фокусираме на напредокот.  Мислам дека тоа е најважно, а тоа 

е и она што гласачите во САД го имаат на ум. 

 
Алфа ТВ:  Настрана глобалната ситуација и таа во САД, како ја гледадате овдешната 

состојба? Дали моменталната политичка криза е резултат на премногу популизам во 

политиките и на Груевски и на Ахмети?  

 

Заменик помошник државен секретар Рикер:  Тој суд треба да го донесат македонските 

граѓани и гласачи. Јас не гледам некоја особена причина за да постои чувство на хаос и 

хистерија. Тука фокусот треба да се стави на актуелните прашања.  

 

Во последните неколку дена, а и откако јас сум овде, има одредени дискусии за 

помирувањето. Како што кажав и вчера, помирувањето е важна тема и во САД, тоа е дел 

од нашиот домашен дискурс, од нашата историја и секако, дел од нашата надворешна 

политика – да го промовираме помирувањето, колку и да е тоа тешко во различните 

околности во светот. Тоа секако, е основата на Европската Унија и на НАТО, како 

успешна алијанса која го оддржува мирот во Европа од своето формирање наваму. Се 

беше околу помирувањето.  Како што спомнав, гледаме земји, народи и нации кои со 

векови војувале и кои имаат тешки спомени и тешки истории со кои требале да се справат 

и да се помират.  Британците и Французите, Французите и Германците, Грците и Турците, 

тие се способни успешно да работат заедно во НАТО алијансата.  Така што, на тоа се 

базира евроатлантската интеграција – на пронаоѓање на начини за помирување и 

фокусирање на иднината.  

 

Тоа ме потсетува на нешто што претседатрелот Иванов го кажа во понеделникот, што е 

многу мудра изјава. Тој зборуваше дека кога возиме напред, автомобилот има огромно 

ветробранско стакло преку кое гледаме напред, и само еден мал ретровизор за гледање 

назад. Важно е оваа метафора да се има на ум, можеби како една перспектива.  Важно е да 

се гледа напред, од перспектива на предизвиците што ги имаме, на пречките на патот, и на 

начините како да ги избегниваме, а да го користиме тој мал ретровизор само заради 

контекст како да се справиме со она што е зад нас. Бидејќи, многу поважно е она што е 

пред нас. 

 
Алфа ТВ:  Кога зборувате за помирување, дали мислите дека главната поента на 

Охридскиот рамковен договор е исполнета, а тоа е функционално, мултиетничко 

општество во Македонија. Сега имаме ситуација во која постои опасност од распаѓање на 

една коалиција поради чествување на споменик и предлог-закон за настан од пред 11 

години. Дали Македонија, 11 години по конфликтот е функционално, мултиетничко 

општество?  

 

Заменик помошник државен секретар Рикер:  Знаете, 11 години е еден период во 

времето. Македонија функционира како мултиетничко општество со векови, тоа е 

суштината на Македонија и според мене тоа е силата на Македонија, во нејзината 

разновидност. Тоа се покажало низ историјата.  

 

Охридксиот рамковен договор, како што сум кажал многупати, е извонреден документ и 

Македонија е среќна што го има, затоа што помогна да се избегне граѓанска војна. Како 

земја која пред 150 години помина низ една страшна граѓанска војна која се уште 

одекнува во дебатите во Америка, сметам дека граѓаните овде треба да бидат задоволни 

дека го имате тој дополнителен документ со кој се поставени идеи, дадена е рамка која е 

дел од вашиот устав за тоа како подобро меѓусебно да соработувате, да ги надминувате 

предизвиците, што е дел од помирувањето.  

 

Како што реков, не е лесно, не е совршено, но никогаш нема ни да биде. Многупати, 

додека бев амбасадор овде, реков дека нашиот Устав, Уставот на САД, беше целосно 

ретификуван во 1789, што и овозможи на нашата земја да се движи напред кон големите 

височини на напредокот и единството, и покрај турбулентната историја.  Тој устав зборува 

за тоа како ние граѓаните, со цел да формираме уште посовршена унија, го наложуваме и 

го утвдруваме овој устав, овој сет на принципи и на идеи. Никогаш не сме рекле дека 

унијата беше совршена. Никогаш не престанавме да бараме подобри начини како да 

работиме заедно заради остварување на напредок, стабилност, мир.  Ние, во Соединетите 

Држави не сме совршени.  Ние се обидуваме да ги споделиме нашите лекции и искуства. 

Го правиме тоа преку нашата надворешна политика и нашиот ангажман и секако, истото 

им го посакуваме на сите луѓе во овој регион, вклучувајќи ја и Македонија.  

  

Алфа ТВ:  Според вашите анализи, што е неопходно за Македонија да напредува?  Не 

зборуваме сега за политички расправи, или за случувањата во коалицијата, тука за 

вистински нешта потребни за напредок. 

 

Заменик помошник државен секретар Рикер:  Како што реков, нашата политика, а вие 

многу добро ја знаете, е фокусирање на евроатлантската интеграција и можностите кои 

таа ги нуди. Веруваме дека тоа е најдобриот начин за Македонија да напредува, а и 

другите земји од регионот.  

Европската Унија има поставено низа реформски чекори кои треба да бидат преземени за 

да се приближите во ЕУ-интеграцијата и членството во ЕУ. Тоа, на некој начин, ви дава 

мапа за движење напред. Овој пристапен дијалог на високо ниво е, мислам, значаен чекор 

и јас им честитав и на Европската Унија и на Македонија што се движат во тој правец, 

бидејќи тоа ви дава јасни насоки за она што треба да се направи и што треба да се оствари. 

Голем дел од ова се однесува на економските реформи. Како што веќе реков економија, 

економија, економија. Тоа е клучно за сите нас и во САД, и во Европа и во светот. Исто 

така, владеењето на правото е клучно за консолидирање на економскиот поредок, за да ја 

направите вашата земја атрактивна за инвеститорите и за да создадете можности 

бизнисите да функционираат непречено. Нашето, а верувам и европскиото искуство, 

покажува дека владеењето на правото е темел за сиот раст и развој. 

 
Алфа ТВ:  Кога сме кај владеење на правото, како го оценувате демократскиот капацитет 

на Македонија? Имаме проблеми.  Како што секоја година оценува ЕК, постојат проблеми 

токму во владеењето на правото, администрацијата, слободата на медиумите.  Како ја 

гледате Македонија една година по вашето заминување од Скопје како амбасадор? 

 

Заменик помошник државен секретар Рикер:  Овие извештаи, дали тоа е Извештајот на 

Европската комисија за напредок, или тоа е нашиот Извештај за човекови права, или тоа 

се извештаите што годишно ги објавуваат повеќе меѓународни институции кои ги 

проценуваат настаните, го проценуваат развојот, сите тие се важни затоа што ви даваат 

критериуми.  Нивната цел не е да критикуваат, туку да понудат сугестии како да 

направите промени и на што би можеле да се фокусирате доколку сакате да се движите 

напред. 

 

Мислам дека Македонија, нејзините граѓани и институциите се способни и имаат 

капацитет тоа да го прават. Потребна е политичка волја, а како што имам кажано многу 

пати претходно, честопати е полесно да се биде дефокусиран со ситни, секојдневни 

политички неволји, кои откако ќе ги погледнете назад во ретровизорот, воопшто и не биле 

важни. Треба да се фокусирате на она што го гледате на ветробранското стакло пред вас. 

Мислам дека мнозинството луѓе сакаат да го видат тоа. Како заедно да работат, како да ги 

изразат различностите, каде се горди на тие различности, и општо, горди на својата земја 

која се движи напред кон зачленување во нешто поголемо – во НАТО и во ЕУ. Тоа се 

целите, кои според мене се уште се остварливи, ако сите работите заедно.  

 
Алфа ТВ:  Има една голема пречка за остварување на евроатлантската цел – прашањето за 

името. Дали гледате нешто ново, некаков напредок? Колку се искрени македонските и 

грчките лидери, кога јавно изјавуваат дека сакаат прашањето да се реши? Има ли 

придвижувања? 

 

Заменик помошник државен секретар Рикер:  Не гледам нешто особено ново.  Ова 

прашање не беше главна тема на средбите кои ги имав неделава.  За тоа продолжуваме да 

ги повикуваме и Грција и Македонија дека треба да го адресираат. Во сите овие години 

ние дававме идеи, насоки околу кои мислевме дека двете земји можат да најдат 

компромис што нема да жртвува ништо во однос на интересите на двата народа и им 

дозволува на двете земји и на регионот да напредуваат кон своите цели. Тоа останува да 



 5 

биде наша цел и надеж и повторно велам, ќе биде потребна одредена политичка волја и 

храброст, но секако дека е остварливо. 

 
Алфа ТВ:  Ви благодарам. 

 

Заменик помошник државен секретар Рикер:  Ви благодарам. 

 

 


